Быў яшчэ ж ён малады

СЫМОН БЛАТУН

(10.V.1937 – 3.IV.1970)

Сымон Ціханавіч Блатун нарадзіўся ў вёсцы Кавака Брагінскага раёна. Маці, Уліта Дзяменцеўна, выхоўвала дзяцей па сутнасці сама (бацька з’ехаў у Архангельскую вобласць), таму хлопчыку і ў дзяцінстве, і ў юнацтве прыйшлося зведаць і нішчымніцу, падчас нават голад, а ўсё жыццё зарабляць кавалак хлеба. І таму, калі згадваў у сваіх вершах пра скарынку з мякінай, то гэта было не метафарай, закліканай расчуліць чытача, а выключная рэальнасць. У 1954 годзе Сымон Блатун скончыў Брагінскую беларускую сярэднюю школу №1. Адчуваючы схільнасць да мастацкага слова (у школе рэдагаваў рукапісную газету «Гром и молния», якую сам і афармляў), паступіў на факультэт журналістыкі БДУ імя У.І. Леніна, дзе вучыўся разам з Р. Барадуліным, Янкам Сіпаковым, Барысам Сачанкам, што значна паўплывала на ягонае творчае сталенне і станаўленне як паэта.

Скончыўшы ўніверсітэт у 1951 годзе, пачаў працаваць у рэдакцыях рэспубліканскіх газет: «Звязда» (1959 – 1964), «Літаратура і мастацтва» (1965 – 1968), «Чырвоная змена» (1969 – 1970).

Трагічна загінуў на пачатку сваёй творчай дзейнасці.

У часы вучнёўства Сымон Ціханавіч пісаў допісы пра жыццё ў калгасе і навіны ў школе ў раённай («Трыбунал») і абласной («Савецкае Палессе») газетах. Першы верш надрукаваў у 1956 годзе ў газеце «Піянер Беларусі». Выдаў зборнік «Раўнавага: Вершы» (Мінск, 1968; Першая кніга паэта). Гэта была адзіная прыжыццёвая кніга паэзіі. Намаганнямі сяброў быў выдадзены зборнікі «Радаслоўнае дрэва» (Мінск, 1970), «Калючая шаткаванка: Гумарэскі, вершы, мініяцюры» (Мінск, 1971; Бібліятэка «Вожыка»); «Чысціня: Лірыка. Гумар. Пераклады.» (Мінск, 1979).

У памяці сваіх сяброў, асабліва народнага паэта Рыгора Барадуліна, Сымон Блатун застаўся прыгожым, узнёслым юнаком, што захаваў чысціню не толькі знешнюю, але і, самае галоўнае, унутраную. У складаных варунках жыцця, у штодзённай будзённасці ён заўсёды марыў пра вясёлку:

Зямлю спавілі абручы вясёлак –

Арбіты таямнічыя, дзіцячыя.

Па іх даўно лятаюць спадарожнікі

І мар гарэзных, і квяцістых сноў.

Мой карабель па той арбіце

Таксама плыў.

Застаючыся энергічным, вясёлым чалавекам, які добра разумеў гумар і мог заліцца шчырым смехам і нават зарагатаць, Сымон Блатун, як некаторыя людзі, асабліва мастакі, прадбачыў свой трагічны лёс:

І скажуць: «Быў яшчэ ж ён малады...»
Паўстану я ў кагосьці прад вачыма.

Зязюлямі падлічаць мне гады

Суцішана трывожныя жанчыны.

І скажуць так: «Ляжаў ён, як жывы...» – 
Упершыню спагадліва і шчыра.

Цішэй вады, ніжэй травы...

Бывайце, гоні, рэчкі, паплавы, – 

Я адлятаю ў свой далёкі вырай.

І толькі пасля смерці ўсе пачалі спагадліва і шчыра казаць пра паэта, бо адчулі, што не хапае ягонага голасу для сяброў, а ягонай паэзіі для роднай літаратуры.

Сымон Блатун, нягледзячы на свой параўнальна малады ўзрост, надзвычай адказна ставіўся да мастацкай творчасці і, асабліва, паэзіі. Так, ён абараняў інтуіцыю і заклікаў сяброў па паэтычным цэху не гвалтаваць рыфму, не заганяць радок упарты сілком у блакнот, а дачакацца, пакуль думкі ў тваім сэрцы перабродзяць, «нібыта ў бочцы спелае віно». Трэба даць мажлівасць слову адстаяцца ад налёту, каб засвяціўся ў ім жывы агонь. Толькі тады ад паэзіі-віна і захмялеюць. Вось як ён уяўляў «Нараджэнне лірыкі»:

А я ўявіць хачу далёкі век,

Век пругкай шпагі і рапіры.

... У сцішаным натоўпе чалавек

Спявае свой санет пад ліру.

І струны льюць жывое серабро,

Яно звініць, яно ва ўладзе спеву.

Пяе паэт, і славіць ён дабро,

І ганьбіць зло пякельным гневам.

Пяе паэт. Нямая цішыня –

Пачуеш нават, калі дзынкае муха.

Людзей ён песняй звонкаю абняў,

Ажно чуваць, як сэрцы б’юцца глуха.

Гісторыя, спрадвечная, як свет,

Зямнога тайнаў у сабе хавае...

Нядаўна верш чытаў сівы паэт,

І, як заўсёды, крышку падпяваў ён,

Маланкі бліскалі з яго вачэй,

А верш іскрыстым сонцам

быў сагрэты,

 Ды толькі побач нехта прабурчэў:

· Чытаюць вершы кепска

ўсе паэты.

Я ж водгулле стагоддзяў пазнаваў,

Лавіў яго душою шчырай...

Сівы паэт, ён сэрцам падпяваў,

Бо не было ў руках

вясёлай ліры.
Сымон Блатун славіць невядомага вынаходніка, які выскубнуў з гусінага крыла пяро і вывеў дрыжачай рукой першае слова. З таго часу і разляцелася па свеце пер’е, бялюткае, нібы першы снег. Пёрамі пісалі і Пушкін, і Лермантаў, і Шаўчэнка. І хаця вякі ламалі мільёны пёраў, на іх і прыляцела слова з глыбокай, нібы памяць, далі. Адштурхоўваючыся ад усходняй легенды, ён стварае вершы  «Смерць салаўя», у якім спалучыліся ягонае ўяўленне аб творчасці ў ў пэўнай ступені прадказанне ўласнай долі:

Вось так і памёр:

раптоўна,

На самай высокай ноце,

Памёр ад разрыву сэрца спявак...

Маленькая салаўіха

засталася ў самоце,
Не хоча паверыць у смерць аніяк.
Навошта ён браў на сябе больш,

чым бяруць другія,

Хапіла б і не дванаццаць,

а восем кален...
Чаму толькі цяпер

яму заспявалі гімны,

Толькі цяпер,

калі ўжо скалеў?

Сядзіць салаўіха на галінцы ў сумоце,

Не хоча паверыць у смерць аніяк...

Вось мне б так памерці –

на самай высокай ноце!

І быў бы шчаслівы я.

У шумным Мінску ён чуе, нібы Міцкевіч у Таўрыдзе вужоў роднай Літвы, як па балотах і імшарах Трысці пешшу дыбае ў вырай дзяркач. Птушка крочыць у далёкую Афрыку, набіла на дзябёлыя ногі мазалі, парэзала іх асакою. Чуе гаманкую чараду ластавак. Бачыць, як пагаліўся месяц – аж блішчыць, стаўся маладым хлопцам, гатовым пасватацца да хмаркі. Ён гатовы услед за малечай, што качаюць па гразі тугія абручы, выкаціць з-за пагорка ўсю вясёлку, якую, дарэчы, у іншым месцы называе весялухай. Ён хацеў бы адамкнуць лета, асвятліць далячынь, але журавы дзесьці на край свету знеслі ключы. Стары паравозік у Блатуна прастудзіўся, таму горка хрыпіць паглядае з тугою на могілкі паравозныя. Стагі, што кідае ён з дзедам, гэта мясцовыя піраміды. Сымон Блатун да смерці не страціў наіўна-дзіцячае ці, больш дакладна, мастакоўскае ўспрыняцце рэчаіснасці. Вось якім ён паўстае ў вершы «Ноч»:

Я – кухар ночы.

Бяру я коўш Мядзведзіцы Вялікай

І чэрпаю з азёр ваду.

Яна дажджом цурчыць назад праз сіта,

І паглядзі, што робіцца ў каўшы!

У медных панцырах санліва карасі

Маленькімі ратамі пазяхаюць,

Шчупак крутнуў акрабатычна сальта –

Маляўкі пачалі яму пляскаць.

Падлешчык дыхае, нібыта занядужаў, –

Падушку з кіслародам яму б даць.

Ага, і ты, пісклявы ўюн, патрапіў,

Віляй-віляй, ад юшкі не ўвільнеш...

Я – кухар ночы.

І саган чумазы

Да белай пены дапяку.

Усё жыццё будзе шукаць ён сваю русалку, асабліва ў пару вішнёвай замеці, бо, як і ўсе паэты, марыў ад ідэале:

Да іншых яно завіталася рана,

Валодала думкамі, сном,

А я яго доўга шукаў у раманах,

На белым экране кіно.

Не бачыў тады, як пад вечар ля хаты

Хадзілі сяброўкі штодзень,

Не горшыя нат, чым у кнігах, дзяўчаты,

А ўсё ж я над кнігай сядзеў.

Дзяўчат не страчаў я ўмешкай лагоднай,

Пры іх чамусь больш чырванеў,

Не раз чуў папрокі ў свой адрас: халодны...

Хоць шмат і цяпла ў сэрцы меў.

А сёння пры стрэчы з табой хваляванне

Душу мне шчакоча цяплом:

Як госць, што спазніўся, нарэшце каханне

Зусім не з раманаў прыйшло.

Прыйшло і трывожыць парою начамі,

Як смелы і новы пачын.

Хачу гэты скарб, здабыты з гадамі,

Да скроняў сівых зберагчы.

 С. Блатун пісаў гумарыстычныя творы, назвы якіх шмат ужо гавораць («Брахун і падбрэхіч», «Пісьмо зайца», «Як у футбол кот гуляе», «Эпіграма на салаўёў»); паказаў сябе майстрам каламбураў, як у ніжэйпрацытаваным:

Футбол не адбыўся...
На поле выйшлі ігракі –

Вароны і гракі.

Іх заяц-рэпарцёр на плёнку зняў.

Бацян-суддзя ж з гульні іх зняў.

Сыгралі ім футбольны марш,

А пад яго і з поля – марш.

Была ў іх адна віна –

Гулякі выпілі віна.

  Узбагаціў паэзію гумарыстычнымі карацелькамі, эпітафіямі, афарызмамі, некаторыя з апошніх згадаем:

Пачынаючы кампазітар напісаў ужо сваю лебядзіную песню.

Падначаленыя курылі начальніку фіміям, таму што баяліся яго, як чорт ладана.

Некаторыя лічаць цыбулю смай сентыментальнай.

«Я не разменьваюся на дробязі», – выхвалялася Капейка перад Пятаком.

